
PABLOPA KILLKASHKAN
KILLKA TITORAYKU

Pablo killkan Titorayku

1 Munashkayni wawkini Tito, fiuka kani
Pablo, Yaya Diospa kamachishkan, chaymanta
Jesukristupa apostolnin. Akllashka kani tukuy
kankuna Yaya Diospa akllashkan masinikunata
yachachishpa yanapanaynipa alita paypi
sinchikushpa kawsanaykichipa, chaymantapas
shutipa  kashkata alita  riksinaykichipa
imashnami Yaya Diospa rikushkanpi ali
kashunchi nishpa. 2 Paypa rikushkanpi ali
kashpanchi paywa wifiaypa siluma kawsak
rinanchita yachanchi. Manara kay allpata
rurahushpanra mana llullak Yaya Dios fia
rimarka fiukanchi runakuna wifaypa paywa pakta
kawsananchita. 3 Yaya Dios chay rimashkan
shiminta riksichinan puncha kunan fa
paktarishpan fiukanchita riksichishka. Nukanchita
kishpichik Yaya Dioska fiukata churawashka,
paypa rimashkanta yachachishpayni chay
shiminta riksichinaynipa.

4 Kanka kikin wawaynishinami kashpayki
hukawa pakta Kristuta kirik kashkaykirayku
kay kartata killkahuni kanrayku. Yayanchi
Dios, fiukanchita kishpichik Jesukristupas
kanta llakichishpan vyanapachun Kkushilla
kawsanaykipa.

Jesukristuta kirikkunata yachachik Titomanta
riman

> Wawkini Tito, chay Kreta islapi kanta
sakishkani, chaypi rurananchipa pishishkata
ruranaykipa. Karan llaktapi kirikkunamanta
shukkunata akllashpayki churay yachachikku-
nata yanapashpa kirikkunata sinchikuchik
wawkikuna kanankunapa, imashnami
kanta rimarkani chasna. 6 Chay akllanayki
wawkika alita kawsak runa kanan tiyan,
nima pi millaypata rimanankunapa paymanta.
Chaymantapas shuk warmiyulla kanan tiyan.
Wawankunapas Jesukristuta kirik kanankuna
tiyan, nima pi rimanankunapa millaypata rurak
wawakunami kaykunaka, yayankunatapas mana
kasunahunchu nishpa.

7 Yaya Diospa runankunata yuyachinanpa
yanapananpa  churashka  kashpan  alita
kawsak kanan tiyan, nima pi millaypata
rimanankunapa paymanta. Mana kanan
tiyanchu pay kikinpa munashkanllata rurak,
nima pita kasuk. Chaymanta mana pifia, mana
machaysiki, mana makanakuysiki, nima kullkita
llullachishpa apiysiki kanan tiyan. 8 Ashwan
payta pasyak runata alita wasinpi yaykuchik
kanan tiyan. Tukuy shunkunmanta pacha
alikunata rurak kanan tiyan, sumakta yuyarik,
tukuy runa masinkunata chasnalla Yaya Dios
munashkanshina rurak, Yaya Diosta alita
kasuk, pay kikinta mana ali ruranakunamanta
kuyrarinata yachak kanan tiyan. 9 Shutipa
Yaya Diospa shiminta kirik masinkunata
yachachihushkanta paypas alita paktachinan



TITORAYKU KILLKA 1:10 iii TITORAYKU KILLKA 1:14

tiyan. Chasnallami atipanka shukkunata
chay suma ali yachachihushkan shimita
yachachishpa sinchikuchinata, chaymantapas
Yaya Diospa shiminta mana munakkunata
pantachishkankunata riksichishpa yanapanata.

Yanka mana Yaya Diosta kasushpa
yachachikkunamanta riman

10 Wawkini, kirikkuna chawpipi tiyan
achka runakuna Yaya Diosta mana kasunata
munakkuna. Paykunaka yanka shimikunata
yachachishpa runakunata llullachishpa
kawsanahun. Tukuymanta ashwan chasna
llullachishpa yachachinahun Moisespa killka-
shkanta kasuk achka israel masinikuna. 11 Chay
llullachik runakunaka chasna yanka mana ali
yachachinakunawa achka runa masinkunata
ayllunkunanti llullachinahun. Kullkita apinata
munashpankunalla chasna yanka mana
alita yachachishpa purinahun. Chay yanka
yachachihukkunataka chunllayachinanchi tiyan
mana chasna yachachinankunapa.

12 Chay Kreta islamanta shuk killkata yachak
runa paypa ayllunkunamanta rimarka kasna:
Kay Kreta islapi kawsak masinikunaka yuyay
illa, lullaysikikunami kanahun. Chaymanta
upyaysiki, mikuysiki, killaysiki kanahun
nishpa. 13 Chay runapa chasna rimashkanka
shutipami karka. Chayrayku wawkini, chay
Kreta islapi kirik masinchikunata sinchi shimiwa
kunashpa yachachiy Yaya Diosta kasushpa alita
kawsanankunapa. 14 Chaymanta yachachiy
chay israel masinikunapa yuyayninkunamanta

yanka rimanankunata mana kasunankunapa.
Yachachiy shutipa kashkata mana kasuk
runakunapa kamachishkankunata mana
kasunankunapa.

15 Na yachanchi maykankunami ali yuyaywa
kanahun, alikunallata yuyarishpa kawsanahun,
paykunarayku tukuy Yaya Diospa rurashkanka
ali kananta. Ashwan Yaya Diosta mana
kasuk runakunaka mana alita yuyarik
kashpankuna nima ima ali paykunarayku
tiyanchu. Yapa millaypakunatami yuyarik
kanahun. Ali kashkata yachashkankunata
mana kasushpankuna ali kashkata manana
alita yachanahunchu. 16 Paykunaka Yaya
Diostami riksinchi nishpa rimanahun. Chasna
rimashpankunapas mana Yaya Diosta riksik

runakunashinami _kawsanahun. Chasna
kashpankunami millaypata ruranahun. Yaya

Diosta mana kasuk kashpankunami mana
atipanahunchu alikunata ruranata.

2

Pablo Titota kunan alita yachachinanpa
1 Kanka wawkini, Yaya Diospa shiminta
alita  yachakushpayki chay  kirikkunata
suma ali yachachinankunata yachachinayki
tiyan, imashnami Yaya Diosta kasushpa
alita rurashpa kawsankakuna. 2 Tukuy
chay ruku wawkikunata yachachiy, mana
machashpa, nima ukupanakushpa, alita
yuyarishpa kawsanankunapa. Chasna
kawsahushpankunami shukkunaka alita
paykunamanta rimankakuna. Chaymanta

yachachiy Yaya Diosta alita kirinankunapa, runa
masinkunawa alita yuyanakushpa, paykunata
yanapahushkankunapi mana sampayashpa
kawsanankunapa. 3 Chasnallatata tukuy
paya panikunata yachachiy alita rikuchishpa
kawsanankunapa, imashnami Yaya Diosrayku

kawsakkuna kawsanankuna tiyan. Mana
shukta shukta rimashpa purinahuchun.
Mana machashpa kawsanahuchun. Alita

rikuchishpa  kawsashkankunawa  alikunata
yachachinahuchun. 45 Chasnami mushu kusayu
panikunata yachachinkakuna kusankunata
wawankunata yuyashpa kawsanata, alita
yuyarishpa, alita rurashpa kawsanankunapa,
wasipi ruranakunata alita ruranata, shukkunata
yuyashpa yanapanata, kusankunata sumakta
kasunata, @ mana millaypa ruranakunapi
satirishpa  kawsanankunapa. Chasna
kashpankunami paykunata rikushpankuna nima
pi rimankachu Yaya Diospa shimin mana alichu
nishpa.

6 Chaymanta  wawkini, chay musu
wawkikunata, shipas panikunatapas kunashpa
yachachiy, alita yuyarishpa mana paykuna
kikin munashkankunallata rurashpa
kawsanankunapa. 7 Kanka alillata rurashpa
kawsay, kanta rikushpankuna paykunapas
alita rurashpa kawsanankunapa. Paykunata
ali yuyaywa ali shimikunawa yanapak
yuyaykunata kushpa yachachiy. 8 Chasna
alita rimashpa yachachishpaykimi chay Jesusta
mana Kkirik runakunaka pinkarinkakuna. Mana
atipankakunachu  fiukanchimanta  millaypata

rimanata.

9 Patronyu wawkikunata  panikunata
kunay mana aynishpa tukuy ima Kka-
machihushkankunapi alita kasushpa
patroyninkunata kushichinankunapa. 10 Mana
shuwanahuchun, ashwan nima imata apishpa
sumakta tarawanahuchun, tukuy runakuna
rikushpankuna asirtanankunapa maytukuy
sumami fiukanchita Kkishpichik Yaya Diospa
shiminka paykunata yachachihushkanka.

11 Yaya Dioska fiukanchita riksichishka
yapa yuyashpan llakichishkanta, tukuy
fukanchi kay allpapi kawsak runakuna
atipananchipa kishpishka kanata. 12 Yaya
Dioska chasna fiukanchikunata yuyashpanmi
yachachin, payta mana kasushpa, fiukanchi
kikin mana ali munashkanchikunata rurashpa
kawsashkanchita fia sakishpanchi yuyaywana,
alillata rurashpa, payta kasushpa kawsananchipa
kay allpapi. 13 Chasna kawsananchi tiyan
atun yachayyu Yayanchi Dios fukanchita
Kishpichik Jesukristu suma yachayninwa
chuyahlla rikurishpa kutikashka shamunanta
chapahushkanchirayku. Chasna paypa
shamunanmanta yachashpanchimi alita
kushikushpa payta chapashpa kawsahunchi.
14 Jesukristuka kruspi wafiurka fiukanchikunata

mana alita rurakkuna kashkanchimanta
kishpichinanpa. Payka fiukanchita uchanchiku-

namanta llakichishpan shunkunchita pichashka
paypa runankuna kananchipa, tukuy munaywa
alikunatana ruranayakkuna.

15 Wawkini, kay rimashkaynita tukuy

kirikkunata yachachinayki tiyan. Kirikkunata
sinchikuchiy mana ali ruranakunata mana
ruranankunapa. Rurashkankuna mana ali
kashpanka Yaya Dios kushkan yachaywa
paykunata alita kunashpa yanapay alitana
rurak kanankunapa. Chasna alita kunashpa
yachachinki nima pi rimanankunapa mana
munanichu kasunata paytaka nishpa.

3

Jesukristuta  kirikkuna  alita  rurashpa
kawsanankuna tiyan

1 Chay wawkikunata panikunatapas yuyachiy,
tukuy llaktakunapi kamachik apukunata
alita kasushpa kawsanankunapa. Yachachiy
apunkuna shuk ali imapi tarawachishpankuna
ali munaywa ruranankunapa. 2 Chasnallatata
paykunata yuyachiy, mana shukkunamanta
millaypata rimanankunapa, nima piwa
pifianakushpa kawsanankunapa. Ashwan tukuy
runakunawa llakichinakushpa kawsanahuchun,
mana  yuyarishpa  paykunamanta  pasa
kanankunata.

3 Nawpaka fukanchikunapas chay runa mas-
inchikunashina Yaya Diosta mana kasuk, mana
yuyarinayu, mana alita rurak karkanchi. Mana
ali munashkanchikunata musyashkanchikunata
kasushpa, fiukanchi kikinllata kushichinata
munashpa kawsapayarkanchi. Millaypata
rurashpa, pifiarishpa, maykanpa ima tiyashkanta
munarishpa, shukkunawa parihuyanayashpa
kawsapayarkanchi. Chasnallatata chikniy
tukushpa, chikninakushpa kawsapayarkanchi.

4 Ashwan Jesukristu shamushpan fukanchita
Kishpichik Yaya Dios ali shunku kananta,
Nukanchi runakunata yapa yuyahushkanta
paywa rikuchirka. 5 Nukanchita llakichishkan-
raykumi mana alita rurak kashkanchimanta
kishpichishka. Manami kishpichishkachu
alikunata rurashkanchirayku. Nukanchita
kishpichishpan yakuwa mayllashkashina
uchanchikunamanta  pichay  tukushkanchi
mushumanta wawayarishkashina kananchipa.
Yaya Diospa Espiritun fiukanchita mushuyachish-
panmi kunanka alitana rurashpa kawsahunchi.
6 Nukanchita Kishpichik Jesukristu wafiushkanrayku
Yaya Dioska Espiritunta mana mitsashpachu
fukanchima kachamushka. 7 Chay Espiritunta
Nukanchita kushka, fiukanchita llakichishpan paypa
rikushkanpi uchailla kananchipa, chaymantapas
atipananchipa paywa wifiaypa kawsak rinata,
maykantami chapashpa kahunchi. & Tukuy kay
yachachishkaynika shutipami.

Chayrayku munani kay vyachachishkaynita
yachachishpalla katinaykipa, Yaya Diosta kirik
masinchikuna alita yachakushpankuna alita
rurashpa kawsanankunapa. Chasna kawsanami
ali kan fiukanchi runakunarayku. ° Chaymanta
ama yanka rimanakushpa  kawsaychu.
Chay pikunamantami fiawpamanta  pacha
mirashkakuna nishpa killkarishkakunamanta
rimanakunankunapi ama satiriychu,
nima pifianakunapi, nima chikninakushpa
kawsanapi. Chasnallatata Moisespa killkashkan
kamachishkamanta yanka rimanakunapi ama

satiriychu. Chasna rimanakunaka yanka
nishpami kan, nima imapi yanapanchu.

10 Shuk runakuna chay ali yachachishkanchi-
manta chikanta yachachishpa shukkunata
pantachichishpankuna  kirikkuna  manana
shuk yuyayllawa kawsanankunapa,
paykunata sinchita kunay mana chasna
katinankunapa. = Chasna kunashpayki mana
kasushpankunaka kuti kunay. Chaypipas mana
kasunayashpankunaka tantarinaykichimanta
wichuy. 11 Mana kasunayashpankunaka fia
yachanki mana alita yuyarishpa, mana alita
rurashpa kawsahushkankunata. @ Mana alita
rurahushkankunata yachashpankunatata
chasnalla katishpankuna paykuna kikin kastigay
tukunankunata maskanahun.

Titopa rurananmanta riman

12 Wawkini, kay Nikopolis llaktapimi kahuni.
Kaymantami wawki Artemasta kanma kachasha.
Pay mana atipashpanka rinata, wawki Tikikotami
kachasha. @ Chay wawki paktashpan utkalla
shamuy rikuwanaykipa. Kaypimi munani
tamya punchakunata pasanata. 13 Chay
ishkay alita yachachik wawkikuna chay
abogado Senas shutiyuta, chaymanta wawki
Apolostapas shuk llaktakunama rihushpankuna
tukuy ima munashkankunata kuy nima ima
paykunata pishinanpa. 14 Chaymanta tukuy
kirik masinchikunata yachachiy ali munaywa
alikunata rurashpa kawsanankunapa. Nima
imayukunata yanapanahuchun. Chasna

rurashpankunami Jesusta kirishkankunaka
mana yankachu kanka.

Pablo saludan kirikkunata o
15 Tukuy fukawa kahuk kirik masinchikuna

kanrayku saluduta kachanahun. Chasnallatata
kanpas fiukanchita yuyak Jesukristuta kirik mas-
inchikunata saludapay.

Yaya Dios kankunata llakichishpan
yanapachun.  Chayllata killkashkani.Wawkiki
Pablo

